
Ook maar goed dis Vrydag, dink Juan van Wyk waar hy op ’n rotskoppie sit en kyk hoe die son die Bosveld groet. Hy het gekom om die wild by die watergat dop te hou, maar sy kop is by alles behalwe wat hier in die laatmiddag op sy plaas Fort le Clos gebeur. Die eensaamheid kou hom. Sy hart loop ver. En toe ’n rooibokram so ’n vinnige liefdemaaksessie inkry wat sy rug byna in ’n spasma knoop, dink Juan: Jou gelukkige wetter. Ook nie lank nie, en hy dink aan Anneline, en daar en dan begin sy onderlyf lewe kry. Die tydjie saam met haar was te kort. Veels te kort ...
Hy het haar op ’n dating site ontmoet. Maar as hy nou daaroor dink, tref dit hom dat dit juis is omdat hy gevoel het hy het iemand spesiaals in sy lewe nodig dat hy die dating site probeer het. Dit is ongelooflik hoeveel mense alleen is en hunker na iemand om hul lewe mee te deel.
Juan sal sy tydjie met Anneline nou nie juis ’n verhouding noem nie. Dit was eerder ’n kortstondige seksavontuur, maar dit was wonderlik. Sy is ’n onderwyseres in Musina, wat so 48 kilometer van sy plaas is. Sy is 14 jaar ouer as hy, geskei en het hom lekker gebruik as ’n katelknapie. In die skoolvakansie was sy heeltyd beskikbaar, maar daarna het sy die krane toegedraai. Sy het ’n pragtige liggaam. Rooi hare en groen oë en ’n lyf wat enige jong man se libido in die rooi jaag. Hulle het egter besef dat die ouderdomsverskil en hul uiteenlopende belangstellings hulle op hul oudag sal inhaal. Buitendien is hy heeltemal te jonk vir so ’n soort verhouding.
Die uiteinde was dat Juan maar net weer besef het sy liefdeslewe is ’n fiasko. Hy het die een kortstondige verhouding ná die ander, met die gevolg dat hy geen vertroue in die liefde het nie. Net mooi niks nie.
Nie dat hy ’n tekort aan vroulike belangstelling het nie. Inteendeel. Die ding is net dat seks vir hom alles geword het. Liefde is vir hom seks. En nie alle meisies is daarvoor te vinde nie. Die een ná die ander kies die hasepad. Daar is wel dié wat nie genoeg kan kry nie en weer en weer kom. Selfs getroude vroue. Hul mans het impotent geword en dan word Juan hul bedmaatjie. Dis hulle wat gesorg het dat hy op 26 al die kuns van voorspel vervolmaak het. Die seks is altyd wonderlik, maar sonder ’n permanente maat aan sy sy begin die eensaamheid hom nou inhaal.
Hy weet hy kan baie van die meisies met wie hy sosiaal verkeer net vra, en hulle sal dieselfde dag nog met hom trou, maar wat hy van getroude vroue en hul ontrouheid gesien het, demp sy entoesiasme. Dit het hom byna permanent van die huwelik afgeskrik. Hierdie vroue wil nie hul mans los nie en ook nie vir hom nie. Dis dié dat hy voel soos ’n sny brood wat weerskante gebotter is.
Neem nou vir Janet, die apteker se vrou. Sy is die mooiste mens op twee bene. Die Vader alleen weet hoekom Hy so ’n perfekte vrou geskape het. Sy kan tog nie net vir een man bedoel wees nie, en Juan is maar net een van haar vele vriende met byvoordele. Hy en haar man, Jan, speel saam rugby, hy losskakel en Juan skrumskakel. Jan is nie die mooiste man nie, maar hy behandel Janet soos ’n koningin. En tog soek sy nog seks, waar en wanneer sy wil ... met Juan, en hy kan maar net raai met wie nog.
Die ding is dat Janet elke man wat sy verlei die heel beste tyd in die bed gee. Sy toor met jou kop. Sy laat jou voel of jy in die hemel is, maar jy weet ook hier gaan jy seerkry. Elke mens het mos ’n binneste wat wil liefhê en wat besitlik wil wees teenoor die een wat hy of sy liefhet. Daarom is Janet die soort vrou wat party mans moordgedagtes kan gee, ’n regte Delila.
Daarby weet Juan hoeveel skade ’n liefdesteleurstelling aan hóm gedoen het. Sy sielkundige werk hard daaraan om dit uit sy kop te kry, maar hier sit hy steeds en dink dat hy nie veel beter as Janet is nie. Hy is ook maar ’n man wat nie genoeg by een vrou kan kry nie. En as al die mans wie se vroue hy diens daarvan moet uitvind, sal hy minstens tien dae te perd moet vlug om ’n veilige wegkruipplek te kry.
Maar wag, laat hy gaan stort, want vanaand kry hy darem nog ’n kans, en dié keer met niemand minder nie as die dominee se dogter, Marissa van Graan. Sy bly nog by haar pa-hulle, maar die dominee is met verlof en nou is die muis baas. Sy kom sommer die hele naweek vir hom kuier. Sy is ’n pragtige meisie met ’n welige bos swart hare, ’n blas vel en ’n paar borsies en bene wat Mariah Carey tweede sal laat kom.
Dit het hom nou al omtrent agt maande se oorreding gekos dat Marissa net een naweek moet kom kuier. Sy is die rugbyspan se fisioterapeut en het haar eie praktyk in die dorp. Sy is skaam en teruggetrokke en praat nie baie nie. Sy is nie ’n joller nie en daarom nie baie gewild onder die jong manne nie. Dit het Juan egter net meer vasbeslote gemaak om haar te verower. Sy het sy jagtersinstink wakker gemaak, maar o donner, daai pa van haar!
Juan het haar, sonder dat dominee Van Graan daarvan geweet het, een middag ná rugbyoefening uitgevat vir ete. Juan weet die dominee vertrou hom met niks, allermins met sy dogter, want sy reputasie is nou nie heeltemal ’n geheim op die dorp nie. Juan het al sy sjarme gebruik en Marissa van die lewe begin vertel. Hy het gevra of sy al oopmond gesoen het en toe sy haar kop skud, het hy haar mooi vertel wat sy mis. Ná die derde glasie witwyn het sy hom toegelaat. Haar lippe was volrond en sag, maar hulle het net oor die tafel gesoen. Haar asem het begin jaag, haar borste het op en af begin dein en hy het toe sommer geweet sy het ook ’n behoefte om bemin te word.
Nadat hulle klaar geëet het, het hulle na haar kar in die parkeerterrein gestap. Hy was deeglik bewus van haar aantreklikheid; hy het mos darem ’n bietjie gevoel in hom. Sy het hom toegelaat om haar weer te soen, en hy het haar hele lyf teen hom vasgedruk. Sy het probeer om haar onderlyf weg te trek, maar hy het haar teen die kar vasgedruk en haar ’n tongsoen gegee wat haar na haar asem laat snak het. Sy het verslap en gewillig geraak, hom stewig vasgegryp en met volle oorgawe teruggesoen. Sy hand het na haar borsies gedwaal en hy het hulle begin troetel. Haar tepeltjies het stokstyf gestaan en sy het hom net stywer vasgehou. Toe dwaal sy hand na haar koekie. Sy het ’n mooi groen minirokkie aangehad en dit was nie moeilik om sy hand onder haar rok in te glip en oor haar broekie te vryf nie. Deur haar broekie kon hy voel sy is sopnat.
“Juan, dit is verkeerd,” het sy gefluister, maar hom nie gelos nie. Hy het sy voël uit sy broek gehaal, haar hand gevat en haar daaraan laat voel. Hy het op en af gespring toe sy dit skaam en versigtig vasvat. Sy meneer raak gewoonlik binne nul tot drie sekondes styf as hy naby ’n mooi meisie of vrou kom. Hy het sy hand weer onder haar rok ingedruk en hierdie keer die pad na haar mik  gesoek. Sy was papnat toe sy vinger aan haar gleufie raak. Ná enkele sekondes het sy gekom, hom vasgegryp en gesoen dat hy na sy asem snak. Met haar hand nog om sy penis het hy gevoel hoe sy knaters saamtrek en geweet hy is verby die omdraaipunt.
Die volgende oomblik het sy skielik teruggedeins. “Juan, wat doen jy aan my! Ons mag nie, want al wat jy van ’n meisie soek is seks. Ek weet, want Naomi het my vertel.”
Marissa het begin huil. Hy het probeer troos en verduidelik, maar sy het haar kar oopgesluit en in ’n stofwolk om die draai verdwyn. Juan het na sy kar gestap en soos ’n hond gevoel. Naomi is een van die prokureurs op die dorp en hy het haar al ’n paar keer uitgeneem. Maar hoe durf sy sy naam swartsmeer!
So het daar drie maande verbygegaan waarin Marissa Juan totaal geïgnoreer het. Hy het ’n obsessie ontwikkel om met haar liefde te maak. Hy kon net nie haar verleidelike kurwes en haar sagte lippe vergeet nie. Die afgelope Sondag was ’n bewys daarvan.
Hy is kerk toe. Dit was Nagmaal en die kerk was vol. Net toe hy gaan sit het, het hy van’n bekende parfuumreuk bewus geword. Hy het links van hom gekyk en gesien dit is Marissa. Sy het hom met groot oë aangestaar en hy het haar verbaas gegroet. Hy het gaan sit en omdat die kerkbanke so vol was, moes hulle styf teen mekaar sit ... en was dit nou nie lekker nie!
Dominee Van Graan het met sy aankondigings begin en die gemeente meegedeel dat hy vir drie weke met verlof gaan en dat ’n proponent in sy plek sal waarneem.
Die oomblik toe Juan langs Marissa gaan sit, was hy stokstyf, want hy het onmiddellik teruggedink aan daai dag in die restaurant se parkeerterrein, en daar langs hom het sy net te veel been gewys.
Daai onnutsige streep in hom het hom sy hand op haar been laat sit. Haar been was pragtig en het fluweelsag onder sy vingers gevoel toe hy dit liggies begin streel. Toe hy sy hand tussen haar bobene laat rus, het hy gevoel hoe haar rug styf trek, maar sy het nie sy hand weggestoot nie. Ná ’n paar sekondes beweeg haar hand saggies agter sy arm verby en beland so reg op sy stywe knop. Sy het weer verstyf en hy het ’n salige glimlag op sy gesig gekry.
“Juan, gedra jou, jy is in die kerk! Het jy geen skaamte nie?” het Marissa gefluister, maar steeds nie sy hand weggestoot nie. Hy het haar been ’n moedswillige drukkie gegee, en toe knyp sy hom en besef hy hy moet dinge nou nie te ver vat nie.
Ná die diens het hy buite vir haar gewag. Sy het reguit na hom toe gestap en hy het amper op sy rug geval toe hy sien sy glimlag.
“Nee maggies, Juan, daar is geen salf aan jou te smeer nie! Jy is net flippen stout!” het sy gesê.
Hy het al sy sjarme ingespan. “Nou kom kuier dan die naweek by my. Asseblief, Marissa?” het hy gevra. “Ek smeek jou. As jy nee sê, gaan ek net hier op my knieë voor jou staan.”
“Moet jou nie simpel hou nie, Juan. En as ek ja sê, wat dan?”
“Dan kuier ons net lekker. Ek belowe,” het hy gepleit.
Sy het lank na hom gekyk. Sy hart het in sy keel geklop en sy onderlyf het onrustig geraak. Sy het so pragtig gelyk waar sy met skrefiesoë na hom gekyk het.
“Oukei, maar jy moet belowe om jou te gedra,” het sy ernstig gesê.
Hy het haar vasgegryp en haar in die rondte geswaai. Gelukkig het die meeste mense al gery.

Juan staan stadig op van die klip waarop hy gesit het. Die son begin sy kop onder die kombers intrek vir die nag en hy sal moet aanstaltes maak. Ook ’n bietjie nadink oor hoe hy hom sal moet gedra, want Marissa het dit duidelik gemaak sy kom met haar eie kar sodat sy kan huis toe gaan as hy nie sy hande tuis hou nie.
Hulle het altyd gesê in die weermag is blouvitrioel in die troepe se koffie gegooi om hul libido’s in toom te hou. Wat hy die naweek daarvoor kan gebruik weet hy wragtig nie, want sy was baie beslis: géén seks of toenadering nie.
Bruno, sy boerboel, kom na hom aangehardloop en spring teen hom op. “My ou honne, as jy maar net uit jou hondewêreld kon raad gee oor wat ek moet doen om my lewe rustig te kry,” sê hy vir die hond wat hom op sy hakke huis toe volg.
Die huis is donker en ruik lekker. Hy het lekkerruikgoed by Dischem gaan koop wat sy huishulp orals in die huis geplaas het. Hy sit die ligte aan en klap gou ’n biertjie voor die TV voor hy gaan stort. Hy het al ’n paar keer die 4x4-program Safari op kykNET gekyk. Nie sleg nie, behalwe dat hulle hopeloos te veel advertensies vir Boer soek ’n vrou wys. Juan het die vorige reeks gekyk, maar wragtig nie weer nie. Sy suster, Yvonne, wou hom al inskryf daarvoor en het die aansoekvorm wat sy op die internet opgespoor het vir hom gebring. Maar sy moed het hom begewe en hy het dit opgeskeur. Sy was baie kwaad vir hom, maar hy weet hy sal vou voor daai kamera. As daar nou een ding is wat hy nie kan doen nie, is dit toneelspeel.
Nadat hy die biertjie klaar gedrink het, stap hy na die kamer wat hy vir Marissa laat regkry het. Dit het ’n en suite-badkamer en die mure, gordyne en beddegoed is alles donkerpienk. Of dit die warm kleur is weet hy nie, maar skielik hardloop sy verbeelding met hom weg. In sy geestesoog sien hy Marissa kaal op die bed lê en sy libido rev tot in die rooi. Sal ’n vrou ooit besef wat sy aan ’n man doen?
Hy klim onder die stort in, sy grootmeneer nog kliphard en punt in die wind. Net toe die seep lekker tussen sy bene skuim, lui sy selfoon en sy hart ruk in sy keel. Sê nou net dit is Marissa wat sê sy wil nie meer kom nie?
Hy maak die krane toe en loop kaal na sy foon. Dis Janet se nommer. Hy antwoord, en sy is die ene trane aan die ander kant. Sy en haar man, Jan, het ’n uitval gehad en hy het na sy ouers in Polokwane gery. Sy vra tussen die snikke deur of sy die naweek by hom kan kom deurbring.
Hy troos haar eers en sê dan hy het die naweek kuiergaste.
“Is dit weer een van jou slette wat kom kuier?” vaar sy uit.
“Asseblief, Janet, kalmeer. Verstaan net dat ek ook ’n lewe het,” sê Juan en druk die foon dood, want hy is nou wragtag nie lus vir haar tirade nie. Wie dink sy is sy? Sy is beslis ’n groter slet as wat enige van sy ongetroude bedmaatjies is. Hy sal een of ander tyd mooi moet nadink oor Janet. Sy dink hy moet spring as sy op sy knoppie druk.
Juan sit sy selfoon neer en klim terug in die stort. Wat sal hy nou met Janet bodder? Marissa kom netnou en dit gaan ’n ongekompliseerde naweek sonder seks wees. Hy begin sommer “Verbode vrugte” van Robbie Wessels sing.
So tussen sy wipplank-emosies en singery deur sweer hy hy hoor iets. Hy maak die krane toe en luister. Waar is Bruno? Hy droog hom vinnig af en loop net so kaalgat na die voorhuis. Sy stywe peester swaai soos ’n hond se stert heen en weer. Hy loop baie kaal as hy alleen by die huis is. Dit gee hom ’n gevoel van vryheid en as hy lus het om te masturbeer is daar nie klere in die pad nie. Hy moet tog in oefening bly.
Juan loer eers by die lodge se gimnasium in. Niks nie. Dan loop hy in die gang af voorhuis toe.
“Aaaaaaaa, my vrek!” skree hy en skrik sy gat af as hy skielik trompop in Marissa vasloop. Sy skrik net so groot en hy soek na iets om homself mee te bedek. Daar is niks nie en hy gryp toe maar vir haar vas. Haar oë is so groot soos pierings.
“Goeie genade, Juan! Ek het geklop en toe niemand oopmaak nie, het ek gevoel die deur is nie gesluit nie en toe kom ek in. Ek is jammer!” Sy bloos bloedrooi.
Die volgende oomblik bars hulle albei uit van die lag. Juan besef hy staan nat en kaalgat teen die meisie vir wie hy belowe het daar gaan die naweek geen seks wees nie.
Sy kyk na hom en wys met haar vinger na onder. “Juan, hy is styf en as jy nog nader gaan staan, gaan hy ’n gat maak waar daar nie een is nie.” Sy kyk hom met ’n ondeunde glimlag aan. “Hy lyk groter as daai aand in die parkeerterrein.” Dan draai sy vinnig om. “Gaan trek jou klere aan. Ek wag in die sitkamer,” sê sy oor haar skouer.
Juan draai om en loop die gang af. Hy kyk om en betrap haar dat sy omgedraai het en sy boude dophou.
“Wow, sexy boudjies,” sê sy met haar hande in die sye.
Hy besef hy het skuins gedraai en sy meneer staan steeds punt in die wind. Hy glip vinnig by sy kamer in. Sy hart bons in sy keel. Dit is nie die Marissa wat hy ken nie. Waar is daai skaam meisie van drie maande gelede?
Hy kam sy hare en trek ’n PT-broek en ’n T-hemp aan. Hy stap sitkamer toe. “Kom ek gaan wys jou waar jy slaap,” sê hy en stap vooruit.
Hy los haar in die kamer en loop na die kroegvertrek om die braaivleisvuur aan die gang te kry. Die jacuzzi se temperatuur voel net reg.
Ná ’n halfuur kom sy ingestap. Sy lyk pragtig in ’n moulose bloesie en denim-sjoebroekie. O wetter ... as haar pa haar nou moet sien, onterf hy haar.
“Witwyn of rooiwyn, skone dame?” vra hy om die ys te breek.
“Rooi, natuurlik. Wie drink nou witwyn as jy om ’n braaivleisvuurtjie kuier?” Sy kyk hom van onder haar wimpers aan. “Ek was gisteraand by Yvonne,” sê sy geheimsinnig. “Ons het lekker van jou geskinder, en ek dink ons voel dieselfde oor jou. Dit is nou wat jou leefwyse aanbetref.”
Hy hou op wyn skink en sit die bottel langs die glas neer. Hy weet nie of hy trots of suur moet wees omdat meisies hom met sy suster bespreek nie. Dis seker ook nou nie so ’n vreemde ding nie, want Yvonne is een van die prokureurs op die dorp.
“Daai sussie van jou is baie lief vir jou,” sê Marissa.
“En mag ek weet wat sê julle as julle van my praat en nie met my nie?”
“Kom ons ontspan eers en los die ernstige gesprek vir later.” Sy glimlag nou heel nonchalant.
Die volgende uur of wat kliek hulle lekker en Juan voel gemaklik by haar, want as dit iemand anders was, was hulle al lankal in die bed en seks was dan die voor-, hoof- én nagereg. Marissa is baie begeerlik, maar hy weet hy het haar beloof hy sal sy hande tuis hou.
Nadat hulle klaar geëet het, word die advertensie vir Boer soek ’n vrou wraggies weer gewys, dié keer op kykNET se musiekkanaal.
“Dink jy nie jy moet inskryf vir die program nie? Dit kan dalk perspektief in jou lewe bring, Juan,” sê Marissa ernstig. “Yvonne stem saam. Sy sê sy het jou al aangemoedig om dit te doen.” Sy kyk hom met ’n frons aan. “Jy is ’n baie aantreklike man en alles wat ’n vrou begeer, maar jou reputasie het jou naam in die gemeenskap skade gedoen en jy weet dit. Jy moet onthou die vroue en meisies praat onder mekaar. Ek is verlief op jou ... weet jy? Maar my ouers sal nooit hul goedkeuring gee vir ’n verhouding met jou nie. Almal sê jy sal nooit aan een vrou getrou bly nie. Naomi het jou naam lekker swartgesmeer in die dorp omdat jy haar begin vermy het. Daar is stories dat jy verhoudings met getroude vroue het. Is dit so?”
Juan kyk lank en dringend na haar. “Kom ons skink ’n glasie wyn, dan gaan gesels ons verder in die jacuzzi,” stel hy voor om die onderwerp te vermy, want as sy moet weet watter getroude vroue almal ter sprake is, kanselleer dominee Van Graan sy verlof en kom terug om die volgende drie maande oor die verbode vrug te preek.
“Ek het vergeet om ’n swembroek saam te bring,” sê Marissa, en dan hou sy ’n mooi vingertjie streng in die lug. “As jy beloof om jou te gedra, kan ek in my onderklere inklim.”
Juan val amper op sy rug toe sy haar bloes en denim-sjoebroekie begin uittrek. Hoe de etter se wetter gaan hy hom kan inhou? Dis nou ’n bewys dat ’n vrou geen idee het hoe ’n man se brein werk nie. Sy penis raak stokstyf. Die lyne van haar lyf is volmaak, en hy kry ’n pyn in sy hart en knaters en besef as hy nie so ’n reputasie gehad het nie, kon Marissa syne gewees het. En hy weet nou ook sonder twyfel sy lewe is eintlik ’n groot geneuk en ’n gejaag na wind. Hy het alles behalwe die liefde, en sonder liefde sal hy altyd soekend bly en niks hê nie.
Marissa het ’n rooi bra en deurtrekkertjie aan. Dit voel of sy hom tart en net toets of hy hom sal kan beheers. Besef sy nie sy speel met vuur nie?
Terwyl sy in die jacuzzi inklim, skink hy die glasies wyn. Hy is skielik baie ongemaklik, want sy meneer bly styf. Hy trek net sy T-hemp uit en klim in.
Marissa kyk openlik na sy ereksie wanneer hy gaan sit. “Sal jy ooit aan een vrou getrou kan bly, Juan?” vra sy.
“Kom ek vertel jou my geheim, Marissa. Nie eens Yvonne of enige van my familie weet daarvan nie.”
Sy kyk hom grootoog aan.
“Ek het op varsity op ’n meisie verlief geraak,” sê hy. “Nie net verlief nie, maar smoorverlief. Haar naam was Lisa. Glo my, ek was ’n maagd toe ek varsity toe is. Ek het altyd geglo soos Ma en Pa my grootgemaak het, en in die hoërskoolkoshuis was daar nie geleenthede nie en ek het gedink ek sal so bly tot ek iemand eendag liefhet. Lisa was my droomnooi. Dit het goed gegaan vir so agt maande en ek het geweet sy is die een vir my, vir altyd. Ons was een aand op ’n partytjie by die Elgro-hotel in Potch. Daar het ’n ouer man, ek het hom so 25 geskat, opgedaag en ek het gesien sy was in ’n ernstige gesprek met hom gewikkel. Hulle het ongesiens weggeloop, en een van die meisies het my gesê sy het gesien hulle is ’n kamer in. Ek het die ontvangsdame gecharm, net soos ’n student dit kan doen, die kamernommer gekry en die meisie omgepraat om my die spaarsleutel van die kamer te gee. Ek het hulle in die bed betrap terwyl hulle seks het. Dit het vir my gevoel of my wêreld om my vergaan. Sy wou nog verduidelik, maar my hart het toegeslaan en ek het myself beloof dat ek nóóit weer sal liefhê nie. Die seer was net te groot, en ek het besluit ek sal meisies gebruik soos wat ék gebruik is. Ek het toe begin om al wat ’n meisie is te verlei. Dit het vir my ’n speletjie geraak. Ek het klaar geswot en besluit om eerder plaas toe te kom waar ek myself kan wees en my kan onttrek as die lewe vir my te veel word.”
Ná soveel jare waarin hy nooit met niemand daaroor gepraat het nie, oorweldig die hartseer hom. Hy kan sy trane nie keer nie. Marissa kom sit op sy skoot en hou hom vas. Sy sê niks en druk net ’n soentjie op sy lippe.
Dit voel so lekker in haar arms, maar hy besef dat sy nie daar is om gebruik te word nie. Daarvoor het hy te veel respek vir haar. As hy maar net weer kan liefhê ...
Hulle sit ’n hele ruk stil sonder om ’n woord te sê, maar dis nie lank voor haar kaal boudjies op sy skoot hom weer na die werklikheid terugruk nie.
“Hoekom skryf jy nie in vir Boer soek ’n vrou nie?” vra sy. “Dit gaan jou rêrig weer perspektief in die lewe gee. Die dinge waaraan dit jou gaan blootstel, kan jou van die verlede vrymaak en jou ’n nuwe lewe laat begin.” Haar oë rus besorg op hom. “Dit is net ’n voorstel. Ek en Yvonne sal jou help met jou keuses en jou bystaan. Dit kan groot pret wees en dalk vind jy die meisie van jou drome, iemand wat niks van jou reputasie weet nie. Maar dan moet jy die vroue uitlos wat jou lewe nou so deurmekaarkrap en hulle op die agtergrond skuif.”
“Wow, wag so ’n bietjie,” keer hy. “Jy kan nie die bobbejaan agter die bult gaan haal nie. Hulle kies my dalk nie, en ek weet nie eers hoe die proses werk nie.”
Marissa sit ’n voorvinger teen sy lippe en skud haar kop. “Net môre gaan ons die inskryfvorm op die internet soek. Jy móét net gekies word. Vertrou ons, ons sal jou daar inkry.” Sy raak nou heel opgewonde. “Ons het ’n maand tyd om in te skryf.”
Hy staan op uit die water en hou sy hand na haar uit. Hulle klim uit die jacuzzi en droog hulle af.
“Het jy ’n T-shirt waarin ek kan slaap?” vra sy.
Hulle ruim gou ’n bietjie op en loop na sy kamer toe. Hy gee haar ’n T-hemp en sy trek haar nat onderklere uit. Hy laat waai ook, en daar staan hulle albei kaal. Hy het al baie meisies kaal gesien, maar Marissa is wragtig net anders ... kort, mooi en perfek gebou. Hy druk haar teen hom vas en weet sy is besig om hom te toets. Sy drang na haar is nou intens. Sy ereksie druk teen haar magie vas.
Sy stoot hom ’n entjie weg. “Ek gaan by jou slaap, maar géén seks nie. Eerstens is ek nog ’n maagd en boonop is dit daardie tyd van die maand. Jy kan my vashou en soen, maar dit is dit. Pelle mag mekaar seker ’n bietjie vry. Dit is nogal lekker en ek het nog nooit so gevry nie. Daai aand in die parkeerterrein was my eerste keer, glo my.” Sy praat sag en kyk diep in sy oë. “Jy het baie ondervinding en ek niks. Hanteer my met respek en leer my so ’n bietjie sodat ek darem weet waaroor dit gaan wanneer ek die man van my drome ontmoet.”
My magtig, wat verstaan sy nie?
“Ai, Marissa ... dit kan net lekker wees. En ek belowe ek sal jou nie penetreer nie.” Sy stem klink ernstig, maar hy het tog ’n bietjie twyfel in sy gemoed.
“Nou kom ons slaap kaal,” nooi sy hom en spring in die bed.
Juan klim saggies langs haar in en neem haar in sy arms. As hy haar stywe tepels teen sy bors voel en haar sagte lippe op syne, weet hy vanaand is hy die leermeester.
Seks en liefde is maar net deel van die feite van die lewe. Ongelukkig vir party en gelukkig vir ander, maar dit is wat die aarde laat draai. En toe Juan dit besef, neem hy ’n finale besluit: Boer soek ’n vrou, hier kom ek!

